
周太保尉遲綱墓碑

作者：王褒 (南北朝)　北周

本作品收錄於《王司空集》

版本信息

昔者王室藩屏，周德謂之宗親，列國諸侯，異姓稱為伯舅，元勳懿德，姬崇齊楚之封，

疏爵疇庸，漢重韓吳之秩，司勳載其洪烈，典冊備其徽章，山甫式列辟之功，絕迹廟器，

莊叔匡成獻之難，昭德彝鼎，鴻名盛業，公實兼焉。公命世挺生，應期間出，嵩華峻極，

降惟嶽之上靈，霜露所均，體中和之秀氣，危松擢本，且觀後彫之質，貞桂挺生，便體

冬華之秀，是故以辰昴膺慶，風雲玄感者焉。公柔順內凝，英華外發，斧藻仁義，珪璋

令範，危勁之節，冠四序而踰秀，堅貞之操，經百鍊而不銷，加以逵門射法，遠中戟支，

養由箭神，遙穿懸葉，巧極將軍之伎，精窮校尉之官。及年踰艾服，任隆台袞，甲第當

衢，傳呼啟路，不以寵貴驕人，每以卑恭自牧，易簀之言，無忘寑瘵，城郢之志，終於

瞑目。銘曰：

珠角應期，山庭表德。出忠入孝，自家刑國。人物冠冕，彝章表則。任屬屯警，官聯極

侍。行部六條，議班三吏。逝水詎停，光陰不借。遽辭逆旅，俄悲怛化。旌舒夏練，棺

陳衛幕。北郭人稀，西山景落。三千不見，九原誰作？銘茲鼎鼐，永傳嵩霍。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

